
SECTION: FOOD SCIENCE AND TECHNOLOGY 
 

Bo’riyeva Dilorom Isroilovna 
Buxoro davlat universiteti Biotexnologiya va oziq ovqat xavfsizligi kafedrasi o’qituvchisi, 

Rahimova Mahliyo Akramovna  
Buxoro davlat universiteti Agronomiya va tuproqshunoslik kafedrasi o’qituvchisi, 

Yaxshimurodova Ferangiz Otabek qizi  
Buxoro davlat universiteti Biotexnologiya fakulteti talabasi  

(Buxoro, O’zbekiston) 
 

OZIQ-OVQAT MAHSULOTLARINING TEXNOLOGIK XOSSALARI 
 

Rezyume. Maqolada oziq-ovqat mahsulotlarining texnologik xossalari haqida 
ma’lumot berilgan. 

Kalit so’zlar: oziq-ovqat, mahsulot, ozuqaviy muhit, qishloq xo’jaligi, oqsil, yog’, 
uglevodlar, vitaminlar, texnologik jihozlar. 

 
Qishloq xo’jalik mahsulotlarini qayta ishlash va ulardan tayyor ozuqaviy mahsulot 

tayyorlash shart-sharoitlari, mashina va jihozlar ishchi organlarining konstruksiyalari va 
ularning optimal ish rejimlari xomashyoning fizik-kimyoviy va biokimyoviy xossalariga ko’ra 
aniqlanadi. Oziq-ovqat materiallari uchun umumiy bo’lgan bunday xossalarni ikki guruhga 
ajratish mumkin: oziq-ovqat mahsulotlarining sifat ko’rsatkichlari; texnologik jarayonning 
barcha bosqichlarida muntazam o’zgarib boruvchi texnologik xossalar.  

Oziq-ovqat mahsulotlarining sifat ko’rsatkichlari. Bu ko’rsatkichlar mahsulotning 
iste’mol xususiyatlarini, asosan ozuqaviy qiymati, bezararligi va insonning sezgi organlariga 
ko’rsatadigan foydali ta’siri bilan xarakterlanadi. Mahsulotning ozuqaviy qiymati uning 
kaloriyasi va biologik jihatdan foydaliligi bilan tavsiflanib, uning tarkibidagi oqsil, yog’, 
uglevodlar, vitaminlar, mikroelementlar kabi foydali moddalar miqdori bilan aniqlanadi. Oziq-
ovqat mahsulotining bezararligi - bu uning iste’mol qilish uchun mutlaq bezararlik shartidir. 
Bunday bezararlik yaroqsiz mahsulotni ajratib olish, mahsulotning yaroqsiz qismini olib 
tashlash yoki xomashyo va yarim tayyor mahsulotni turli yot aralashmalardan tozalash yo’li 
bilan ta’minlanadi. Agar laboratoriya tahlillari natijasida xomashyo yoki mahsulot tarkibida 
zararli moddalar, masalan, zaharli kimyoviy birikmalar, kasallik chaqiruvchi mikroorganizmlar 
va h. borligi aniqlansa, u holda bunday xomashyo yoki mahsulot yaroqsiz deb topiladi.  

Oziq-ovqat mahsulotlari ishlab chiqarishning har qanday tarmog’ida texnologik 
operatsiyalarning sezilarli qismi qayta ishlanayotgan ozuqaviy materialdagi foydali moddalarni 
turli yot aralashmalardan, masalan, tuproqning noorganik zarrachalari, o’simlik va hayvonot 
xomashyosining skelet hosil qiluvchi strukturaviy qismlaridan ajratish bilan bog’liq bo’ladi. 
Mahsulot tarkibidagi yot aralashmalar miqdori belgilangan me’yorlardan oshmagan 
hollardagina uni yaroqli deb hisoblash mumkin bo’ladi. Iste’mol qilish paytida oziq-ovqat 
mahsuloti insonni ko’rish, ta’m bilish, hid bilish, sezish va eshitish organlariga ta’sir etadi, ayrim 
holatlarda og’riq berishi ham mumkin.  

Oziq-ovqat mahsulotlari estetikasi - bu mahsulotlarning shakli va rangining chiroyliligi 
hamda ularga badiiy ishlov berilganligidir. Masalan, ichimliklarning rangi, tiniqligi va tovlanishi, 
qattiq turdagi oziq-ovqat mahsulotlarining esa geometrik o’lchamlari, shakli va tashqi 
ko’rinishining estetik jihatdan chiroyli ekanligi kishi e’tiborini o’ziga tortadi.  

Oziq-ovqat mahsulotlari ta’mini belgilovchi sifat ko’rsatkichlari (organoleptik 
ko’rsatkichlar) uning shirinligi, yangiligi, hidi, konsistensiyasi va boshqalar bilan belgilanadi. 
Tatib ko’rilayotgan mahsulot kishida uning yumshoq yoki qattiqligi, mayin yoki dag’alligi, 
donadorligi, sersuvligi va qarsillashi kabi xususiyatlari haqidagi sezgilar kompleksini keltirib 
chiqaradi. Natijada inson u yoki bu turdagi mahsulotni iste’mol qilish yoki qilmaslik haqida bir 
qarorga keladi.  

Texnologik liniyaning ish jarayonida xomashyoning birlamchi xossalarini muayyan 
ketma-ketlikda maqsadli o’zgartirishga yo’naltirilgan texnologik operatsiyalarni amalga oshirish 
natijasida undan talab etiladigan iste’mol xususiyatlariga ega bo’lgan tayyor mahsulot hosil 
qilinadi. Bu paytda xomashyo va yarim tayyor mahsulotlarning texnologik xossalarini 
ifodalovchi ko’rsatkichlar har bir aniq texnologik operatsiyaning o’tkazilish shartlarini 
belgilaydi. Ozuqaviy materiallarning texnologik xossalarini ifodalovchi ko’rsatkichlar qishloq 
xo’jaligida yetishtiriladigan o’simlik va hayvonot xomashyolarini ishlab chiqarishning o’ziga xos 
xususiyatlari ta’siri ostida shakllanadi. Bunday ko’rsatkichlar qatoriga, birinchi navbatda, 
ozuqaviy xomashyoning mexanik, fizik, issiqlik va biokimyoviy tavsiflari kiritiladi. 

Oziq-ovqat mahsulotlarining strukturaviy-mexanik xossalari mahsulotga ta’sir etuvchi 
tashqi kuchlar xarakteri va bu kuchlar ta’siri ostida yuzaga keluvchi deformatsiyalanishlarga 
ko’ra quyidagicha klassifikatsiyalanadi: urinma kuchlar ta’siri ostida yuzaga keluvchi surilish 
xossalari; mahsulotni surilishi yoki uni qattiq yuzadan uzilishi paytida, normal va yuza kuchlari 
ta’siri ostida namoyon bo’ladigan kompression xossalar.  

Xozirgi kunda, mahsulotning kompression xossalarini aniqlash paytida, dispers 
geterogen sistemalar fazalarini ajratuvchi chegaralarda yuzaga keluvchi va mahsulotning ichki 
strukturasini tavsiflovchi sirt hodisalari qisman ko’rib chiqiladi. Har bir xossalar guruhida 
qovushqoqlik, oquvchanlik chegarasi, relaksatsiya davrlari, bikirlik moduli, tashqi ishqalanish 
koeffitsiyenti va boshqa ko’plab xususiyatlar (ko’rsatkichlar) bo’lishi mumkin.  

Qayta ishlanadigan ozuqaviy muhitlarning (xomashyo, yarim tayyor va tayyor 
mahsulotlar) tashqi mexanik ta’sirga ko’rsatadigan reaksiyasini ifodalovchi asosiy belgilarini 
ko’rib chiqamiz. Ushbu belgilar mahsulotlarni ilmiy jihatdan klassifikatsiyalash uchun asos 
bo’lib xizmat qilishi mumkin.  

Ozuqaviy muhitlarning xilma-xil turlari mavjudligiga qaramasdan ularni turlicha 
mexanik ta’sirlar ostida qayta ishlash shartlari ularning strukturaviy tuzilishi, zarrachalar 
o’rtasidagi bog’lanish energiyasi (bog’lanish mustahkamligi), zarrachalarning 
deformatsiyalanish xususiyatlari va ular o’rtasidagi kontaktlar turi hamda zarrachalar 
o’rtasidagi bog’lanishlar soni, ya’ni strukturaning hajm birligidagi kontaktlar soniga bog’liq 
bo’ladi.  

Agar oziq-ovqat sanoati uchun yangi, progressiv texnikani yaratish jarayonini 
texnologik jihozlar konstruksiyalarini boshqarish va ularni qayta ishlanayotgan ozuqaviy 
muhitning texnologik xossalariga moslashtirish jarayoni deb qaralsa, u holda talab etiladigan 
texnologik xossalarga ega bo’lgan yangi o’simlik navlari va hayvon zotlarini yaratish ana shu 

xususiyatlarni boshqarish muammosidir. Bugungi kunda ushbu muammo muhim ahamiyatga 
ega va yaqin kelajakda ham ochiq, ko’zga ko’rinarli muammolardan biri bo’lib qolmoqda. Shu 
sababdan, muhandis-mexaniklar texnologlar va oziq-ovqat ishlab chiqarish jarayonlarini 
avtomatlashtirish bo’yicha mutaxassislar bilan birgalikda nafaqat yangi texnikalarni yaratib 
qolmasdan, balki ozuqaviy xomashyolarning texnologik xossalariga ko’rsatiladigan o’z 
talablarni shakllantirishlari va qishloq xo’jaligi mutaxassislari bilan hamkorlikda ishlashlari 
lozim. 

